
Phelippe Duc de Bourgoingne, Comte de Flandres, d’Artois, & de Bour-
goingne Palatin, & de Namur, Seigneur de Salins, & de Malines ; à nos

amez & feaux les gens de nos Chambres de Conseil, & de nos Comptes à

Dijon, salut & dilection. Receu avons l’humble supplication de nos hommes

& femme taillables du Bourg de nostre ville de Chastillon sur Seine, contenant

que comme de long-temps nous ayons droit, à cause de nostre seigneurie du-

dit Chastillon, de lever, avoir, & recevoir chacun an de taille abonnée en

icelle ville de Chastillon, au terme de la feste de Toussaints, trois cent livres
tournois ; en laquelle taille estoient, & ont esté long-temps contribuables nos

hommes & femmes que avons és ville de Vissey, les Perres, Cerilley, Estoichey,

Ampilley le Sec, Courcelles Prenoires, estans en la Prevosté dudit Chastillon, de

Marrigney prés d’illec, & ceux de la rue de Chamont dudit Chastillon : lesquels

hommes & femmes lors estans en icelles villes & lieux, l’en imposoit chacun

an, en icelle taille de trois cent livres, selon leurs facultez &  chevances, avec

ceux dudit Chastillon, se comme peut de ce apparoir par nos terriers anciens
faisans mention de nos droits & domaine d’iceluy Chastillon, estans en la

Chambre de nos Comptes à Dijon : & povoient payer par an d’icelle taille

iceulx nos hommes & femmes d’icelles villes, de soixante à quatre-vingt frans,

sans lesdits de Chamont : car iceulx dudit Ampilley en payoient par abonne-

ment seize livres tournois ; mais il y a (de)ja assez long-temps qu’il n’eut en icel-

les villes aucuns hommes de nostre segnorie contribuables à icelle taille, si-

non ceux de ladite rue de Chamont, qui se dient estres abonnez à vingt li-

vres tant seulement. Parquoy l’en a fait payer depuis certain temps en ça aus-

dits supplians touttes icelles trois cent livres, excepté lesdits vingt livres que

en payent lesdits de Chamont, combien que iceux supplians ne soient nos
hommes que pour la moitié, & pour l’autre moitié de reverend Pere en Dieu

l’Avesque & Duc de Lengres, à cause de sa seignorie dudit Chastillon ; ex-

ceptez toutes voyes trois ou quatre d’iceux supplians, qui sont nos hommes

liges. Et avec icelles trois cent livres d’icelle taille, iceux supplians payent

chacun an audit Evesque de Lengres, de taille aussi abonnée au terme de Ca-
resme prenant, sept vingt dix-sept livres. Lesquelles deux tailles, tant au sort

d’icelles, comme aussi en salaires de Colecteurs pour icelles lever & recevoir,

pour salaires de Sergens pour icelles executer, frais à faire icelles tailles, &

pour plusieurs autres frais, peuvent monter à cinq cent livres tournois, &

plus. Et si ne sont mie iceux supplians, tant en nombre de personnes, com-
me en facultez de chevances, la tierce partie des habitans diceluy Bourg, qui
est mout peu de chose, & povre, car icelles tailles se veuillent exempter

de payer plusieurs d’iceluy bourg, qui se disent nobles, & aussi plusieurs nos

Officiers serviteurs & Sergens, & de ceux dudit Evesque, & aussi les Clercs

demourans audit Bourg, qui ont sans comparaison trop meilleurs chevances

que lesdits supplians, pour lesdites charges de tailles qu’il leur faut porter &

payer, iaçoit ce que iceux, qui ainsi se veuillent exempter de payer icelles

tailles, se meslent & se vivent de marchandises & de mestier, & dont les plu-

sieurs d’iceux qui se dient Clerc, ne furent oncques en escole, & se sont fait

faire Clercs pour estre exempts d’icelles tailles tant seulement. Et avec icel-

les charges d’icelles tailles de cinq cent livres tournois, que lesdits supplians

ont portées par chacun an, ils ont aussi esté par tout le temps passé conribua-

bles, sans espargner avec les autres habitans dudit Bourg, à tous autres im-

posts & tailles qui ont illec esté faits pour fouaiges & emprunts, prests, pre-

sens, fortiffications de villes, gages de Capitaines, & autres charges ordi-
naires & extraordinaires, tant pour les affaires & besongnes d’iceluy Bourg,

comme d’autres illec survenues : à la contribution desquelles tailles, & autres

choses dessusdites, iceux supplians, pour la povreté d’eux, & qui n’avoient

dequoy payer aux procés, qui de ce se fussent peu sourdre, ne ont peu ne osé

faire contraindre ceux qui ils estoient, & de raison debvoient estre contri-

buables, mais en ont esté, et sont longuement demourez de porter & à con-

venir, que lesdits povres supplians ayent tousjours porté entierement ladite

charge. A occasion dequoy ils sont tellement apovris & andebtez anvers plu-
sieurs personnes, que ils doibvent trop plus qu’ils n’ont vaillant : Et a conve-

nu à la plus grande partie d’eux, aux aucuns vendre un peu de heritage que

ils avoeint, & aux autres estre chargiez de rentes, & de censes d’argent en-

vers plusieur personnes foraines d’iceluy Chastillon, qui de present ont un

peu de heritages qu’ils avoient. Et mesmement leursdits heritages, qui puis
peu de temps en ça y ont chacun an, tant en censes, comme en rentes,

de sept à huit cent livres, qui riens ne payent de toutes icelles charges,
& aussi que un peu de drapperie, dont ils se souloient entremettre & vivre,

est se present toute perdue, & mise au neant ; car par leurs povretez ils ne

treuvent qu’il leur baille laines, & autres denrées pour marchander, & si ne

sont mie situez ne assis en lieu de labeurs ne de vignoble, où ils se puissent

employer pour soustenir leurs povres vies, & pour doudte desdidtes charges,

n’y a pesonne quelconque, qui se ose arrester pour demourer en iceluy Bourg ;

& s’aucuns d’aventure s’y arrestent, si vont-ils demourer en ladite rue de Cha-

mont, pour payer d’icelles vingt livres de tailles tant seulement ; à quoy ils

se dient estre abonnez, comme dessus est dit, combien que ceux de ladite rue

ne soient en riens abonnez, à cause de ladite taille, mais par leur privilege,

le plus riche doye payer d’icelle taille vingt sols Digenois, & les autres en des-
sendant selon leurs facultez . Et par ainsi, iceluy Bourg deschiet chacun jour

de habitans & convient que lesdits supplians, par grant povreté, & pource

qu’ils ne peuvent plus, ne pourroient supporter lesdites charges, sans l’aide

de ceux qui de raison ils sont contribuables, se departent dudit lieu de Cha-

stillon, & voisent demourer en estrange pays & contrée, pour gaigner la povre

vie d’eux, leurs femmes, & leurs enfans, & par ce moyen ledit Bourg est en

aventure de demourer inhabitable, & que doresnavant nous n’ayons plus

riens de nostredite taille, & des autres droits que y prenons, se par nous n’est
sur ce pourveu de remede convenable, si comme dient iceux supplians, re-

querans humblement iceluy. Pourquoy, nous, à la requeste desdits supplians,

les choses dessusdites considerées, desirans l’entretenement de nostredite ville
de Chastillon, & eviter à la desolation d’icelle ; vous mandons, & expressé-

ment enjoignons, que vous elisez & commettez aucuns de vous de nosdites

deux Chambres, en tel nombre, que pour ce faire adviserez estre expedient &

convenable, pour aller, & eux transporter audit de Chastillon, & illec

pour cette fois seulement, & sans préjudice de nos droits & seignorie, ne

qu’ils nous puisse aucunement préjudicier, ne que lesdits supplians ne puissent
traire à consequence, ne pour ce acquerir sur nous aucun droit au temps adve-

nir, en quelque maniere que ce soit, faite par la meilleure voye & maniere

que faire se pourra, appellez ceux qui seront à appeler, le giest & impost de
ladite taille de trois cent livres, sur tous les habitans dudit Bourg, de quel-

que estat ou condition qu’ils soient, qui de raison, & selon nosdits terriers

anciens, sont tenus, & doibvent estre contribuables à ladite taille, seon leurs

facultez & puissance, & aussi sur les habitans, & demourans en ladite rue de

Chamont, selon le contenu de leursdits privileges, & en gardant & obser-

vant iceux, & ledit impost & giet ainsi fait commettre de par nous aucunes

personnes idoines & suffisans, pour cueillir & recevoir iceluy impost, selon ce

qui sera fait & assis par lesdits commis, & pour contraindre, & faire contrain-

dre à le payer selon ladite assiete, tous ceux & celles qui pour ce feront à con-

traindre, par toutes voyes & manieres deues & raisonnables, & comme il est

accoustumé de faire pour nos propres debtes. Ausquels ainsi commis, & les

commis d’eux, nous, par ses presentes, donnons plain povoir & auctorité

des choses dessusdites faire & accomplir : mandons & commandons à tous nos

Justiciers, Officiers, & subjects, que à vous & à eux, à ce faisant obeissent &

entendent diligemment. Donné en nostre ville d’Arras le vingt & un jour

d’Octobre, l’an de grace mil quatre cent vingt-neuf. Signé par Monseigneur

le Duc, à la relation du Conseil, auquel vous estiez.   T. Bouesseau.
Petit rappel : Thomas BOUESSEAU était secrétaire et audiencier du Duc de Bourgogne à Dijon, c’est lui qui acheta le Château de Barjon et en devint le Seigneur.
*********************************************
Les Clercs de ladite ville se soumettent volontairement à la taille du Duc.

Cy-apres s’ensuivent les noms & surnoms des hommes lieges & communs

du Bourg & Ville de Chastillon sur Seine ; c’est assavoir les Clercs, tant

hommes lieges de mon tres-redoutté Seigneur Monseigneur le Duc de Bour-

goingne, comme communs entre mondit Seigneur, & Monseigneur l’Eves-
que et Duc de Lengres ; lesquels, tant pour complaire à mondit Seigneur le

Duc, en luy rendant toute bonne & vraye obeissance, comme ses loyaulx

subjects, & entretenir & garder son domaine & heritage, qu’il a & luy com-

pete & appartient en ladite ville de Chastillon, selon les anciens terriers d’iceux

domaine & heritage, comme pour obvier aux debats, sedition, & division

commencées, & qui estoient entre eux, d’une part ; & les autres habitans de

ladite ville, que l’on disoit estre Lays, non Clercs, taillables & solvables pour

le tout de la taille des trois cent livres tournois, qui de tout temps & ancien-

neté sont deues à mondit Seigneur chacun an au terme de Toussaints, par lesdits

habitans lieges & communs dudit Chastillon, & de la rue de Chaumont, d’au-
tre part. Tous lesquels de Chaumont, veu la teneur de leurs privileges, doib-

vent payer ladite taille, c’est assavoir les plus riches & puissans, chacun vingt
sols Digenois, monnoye de quinze sols le franc, & les autres en dessendant,

selon leurs facultez & chevances, sans faire separation entre les Clercs & les

Lays, pour & en lieu de cent marc d’argent à soixante sols le marc, & des-

quelles trois cent livres tournois sont, & doibvent estres chargez tous lesdits

habitans, tant Clercs, comme Lays, nonobstant que par aucunes années pas-

sées lesdits Clercs en ayent esté deportez du cousté desdits Lays, sans le scet

ou consentement de nostredit Seigneur, ne de ses predecesseurs Ducs de Bour-

goingne, qui avoit esté fait ou grand préjudice d’eulx ; & que considéré, que

par sedition, division, & debas, ladite ville se pourroit dépeupler, & venir

en perdition, comme desia est commancé, & se continue de jour à autre, &

que de ce se pourroient ensuir moult d’inconveniens, au grand dommage de

nostredit Seigneur, & desdits habitans, que Dieu ne veuille : & afin aussi que
ceux, qui de ladite ville se sont departis pour la grande charge qu’ils ont soû-

tenue le temps passé des payemens d’icelle taille, puissent retourner en ladite

ville, & eux tous ensemble demourer & habiter en icelle, en bonne amour,

paix & tranquillité, au bien de mondit Seigneur, & d’eux. Iceulx Clercs cy-

après nommez ont accordé & censenty de payer doresnavant de ladite taille

leur portion modérée & raisonnable, selon leurs estats & facultez, & avec ce

ont renoncié, & renoncent plainement, & du tout en tout, aux procurations

par eux faites & passées pour pladoyer & proceder à toutes fins, à non payer

de ladite taille, mais eux acquitter d’icelle taille, & s’en departent plaine-
ment, sans eulx en vouloir jamais aider en cette partie. Et lesdits accord, con-

sentement & renonciation ont fait lesdits cy-après nommez, eux disans, &

pourtans Clercs, tant dudit Bourg de Chastillon, comme de la rue dudit Chau-

mont, aux personnes de honnorables hommes, & sage maistre Jehan Pelluchot,

Conseiller de mondit Seigneur, & second President en la Chambre de son

Conseil, ordonné ou pays de Bourgoingne, Jehan Chousac Conseiller en la-

dite Chambre du Conseil, & Maistre des Comptes dudit Seigneur, Maistre

Claude Roichette Conseiller aussi dudit Seigneur en ladite Chambre, & Maistre

Dreux Mareschal Conseiller, & Maistre des Comptes de mondit Seigneur à

Dijon, tous Commissaires de mondit Seigneur en cette partie, presens & ap-

pellez à ce Guillaume Bourrelier Procureur d’iceluy Seigneur en ladite Cham-

bre du Conseil, & Huguet Boulart Procureur dudit Seigneur au Bailliage de

la Montagne, stipulans, acceptans & aggreablement recevans, pour & en nom

dudit Seigneur, toutes les choses dessusdits, & chacunes d’icelles .

     Et premierement s’ensuivent les noms & surnoms desdits eulx disans

Clarcs habitans dudit Bourg de Chastillon, qui sont au nombre de quatre-

vingt dix neuf, &c.

     Après lesquels accord & consentement desdits eux disant Clercs, lesdits

Commissaires ont fait appeler & venir pardevant eux des plus notables &

principaux d’iceux, & aussi des Lays d’iceluy Bourg, c’est assavoir Jehan de Cle-
revaux, Guillaume Esbayer, Poinçot Pessu, Gueniot Michel, Jaquinot Michel,

Huguenin de Ricly, Bertrand Beau, Henry Verre, Perrot Charnoillon, Perrenot
l’Argentier, Gauthier Cornillet, Nicolas Mangon, Jehan Preneault, Huot le Cor-
dier, Jehan de Ricey, Jehan Roquant, Joffroy le jeune, Thomas Seguin, Pierre
Boisot, Joffroy Garnement, Jehan Kagorne, Jehan de Grancey, Jehan de Villcessey,
Jehan Petit, Bernard Denisot Vannoires, Naudot Ragonnois, Jehan de Clerevaulx
l’aisné, Guienot Michel, Jehan Humbert, Guillemin d’Aisey, Perrenot Michaul,

Huguenin Regnier, Jehan Huot, Guiot Chetinot, Humbert de Gigny, Jehan de
Laney, Jehan Symonin, & plusieurs autres, ausquels lesdits Commissaires, en la

presence desdits Procureurs de mondit Seigneur le Duc de Bourgoingne,

ont requis de par iceluy Seigneur, que pour loyalement gettier & asseois le
dessusdits impost d’icelle taille de trois cent livres tournois, pour le terme de

Toussaints darrier passé, sur tous lesdits habitans d’iceluy Bourg, tant Clercs

comme Lays, pour leur portion, montant deux cent livres venant franche-

ment ens au proffit de mondit Seigneur, attendu que les habitans de ladite

rue de Chaumont, tant Clercs, comme Lays, sont consentans & d’accord de

leur costé dez payer pour ledit terme de Toussaints, & pour leurdite portion

de ladite taille pour la somme de cinquante livres tournois, ils voulsissent nom-

mer & eslire six ou huit personnes, moitié Clarcs & Lays, cognoissans la facul-

té & chevance de tous les habitans dudit Bourg, pour faire avec iceux Com-

missaires lesdits impost & assiette desdites deux cent livres tournois. Lesquels

en ont esté d’accord, & à ce faire ont nommé & eslus lesdits Jehan de Clere-
vaulx, Guillaume Ebayer, Poinçot Pessu, & Guiennot Michel, pour la partie des-
dits Clercs, & Jaquot Michel, Huguenin de Ricey, Bertrand Beau, & Henry

de Verre, pour la partie desdits Lays, lesquels esleus ont en la presence desdits

Commissaires, & autres dessus nommez, jurez aux saintes Evangiles de Dieu,

& sur la saint Canon du Missel de la Cure dudit Chastillon, & sur la dampna-

tion de leurs ames, faire & asseoir avec lesdits Commissaires lesdits impost &

assiete d’icelle taille, sur un chacun desdits Clarcs & Lays, selon son estat,
chevance, & faculté : lequel impost fut commencé à faire le Mercredi 14.

jour de Decembre audit an 1429. Et sont imposez audit roole trois cent &

quatre. Signé par le commandement de mesdits seigneurs les Commissaires.

Germain.
                               Yves Degoix le 16/11/2016 [image: image1.jpg]



                                                                                                                                                                         yves.degoix@laposte.net  [image: image2.jpg]




[image: image2.jpg]